
Mesa Redonda "Avilés de Taramancos, a lingua do mar" 

Na outra banda do mar construen o navio:�o martelar dos calafates resoa na mañá, e non saben�que están a construir a torre de cristal da miña infáncia.�Non saben que cada peza, cada caderna maxistral�é unha peza do meu ser. Non saben�que no interior da quilla está a médula mesma�da miña espiña dorsal; que no galipote a quencer�está o perfume máxico da vida.�Que cando no remate ergan a vela, e a enxárcia�tremole vagarosamente no ar�será o meu corazón quen sinta o vento,�será o meu corazón. 


De As torres no ar (1989)











  





 


O comezo deste poema de Antón Avilés de Taramancos (Noia 1935- A Coruña 1992), a figura homenaxeada neste Congreso de Cultura Mariñeira e un dos poetas maiores da literatura galega contemporánea, liga á perfección os dous conceptos que están na orixe deste congreso, o mundo mariño como experiencia vital e como construcción social e cultural, nel a orixe máis profunda da experiencia íntima é o alicerce constructivo da expresión lírica. A rica tradición mariñeira da Noia natal está na base do poema de Avilés, está no punto de partida como espoleta, alí se construían naves aproveitando as ricas madeiras da zona. O esplendor dun pasado que coñeceu, naos que sulcaron os sete mares, é o cerne destes versos e o martelar dos calafates levanta a torre de cristal do poeta, serve para construír uns versos que evocan a vida.�O simbolismo do barco como home é vello na poesía occidental, velaí entre nós o barco de Manuel Antonio. As diferentes pezas que van construíndo os calafates son fragmentos do propio ser do poeta. Así aparecen no poema as asociacións de elementos constructivos ligados ao ser do autor, como no recendo do galipote no que está a substancia da vida, ou o martelar dos calafates co seu poder de evocación, cerne do poema e faísca que pon a funcionar todo o mundo simbólico. O poema é unha alegoría xenial dos preliminares da vida. Nel a nostalxia acada unha tensión épica, a experiencia da vida convértese nunha aventura. �Experiencia de vida e aventura é a obra total de Avilés, que partindo da tensión entre o sentimento da saudade pola patria e a súa posesión a través do poema, orixina, en palabras do poeta e amigo Miguel Anxo Fernán-Vello, un discurso poético emotivo e de alta concentración lírica, de resonancias hímnicas. Con Cantos caucanos (1985) e As torres no ar (1989) a súa voz acada o máis alto vigor, explora a linguaxe, intima co cosmos, alza o voo con verso lixeiro, nun ciclo ascendente desde a raíz ao ceo. O poeta, como Ulises, mariñeiro e viaxeiro arquetipico da cultura occidental, en permanente percurso, deita ao ar a súa voz vital e poderosa. Na obra de Avilés, en palabras de X. Mª Álvarez Cáccamo (1990), cantan os nomes dos ríos quentes, das árbores e das fragas, da eira antiga e do monte bravo e tamen a ribeiras placidas das rias e o mar aberto. O poeta constrúe frecuentemente os seus poemas en versículos discursivos de ritmo rotundo, tecendo e enumerando os símbolos, entre eles os da infancia recuperada, constituíndo cada poema unha afirmación da vida.�Homenaxeamos en Avilés a unha das voces máis significativas da chamada "Xeración dos cincuenta" na que se encontran poetas como Xosé Luís Méndez Ferrín, Uxío Novoneyra, Xohana Torres ou Manuel María, unha xeración que ten os seus comezos literarios nos duros anos cincuenta, tempos que para a escrita en galego estaban cheos de limitacións debido á política represiva cara o noso idioma que seguía o rexime fascista do Xeneral Franco. O noso poeta que naceu na aldea noiesa de Taramancos, entre o campo e o mar, da que tirou o nome literario, realizou a súa primeira etapa de formación na Coruña tendo como un dos referentes a amizade co grande pintor Urbano Lugrís, co que nos anos cincuenta protagonizou a aventura da revista Atlantida, publicación marítima e libre como as ensoñacións dos dous grandes artistas e amigos. En 1960 Antón Avilés marcha para Colombia, tomando o camiño da emigración que tantos galegos seguían a percorrer nese tempo -alén mar, de novo o mar, esta vez por medio- o que provocou que a súa figura e obra fose mal coñecida ata a súa volta a Galiza en 1980. No noso país incorporouse á vida social, política e cultural, sendo presidente da Asociación de Escritores en Lingua Galega e Concelleiro de Cultura de Noia polo Bloque Nacionalista Galego. Unha voz de noso que nos fala desde o escuma dos seus versos para nos transmitir o ecoar do seu desexo dunha patria libre e culta, dun mar e unha ribeira limpos de trabes de alcatrán e nas que o galipote volva a ser apenas ese "perfume máxico da vida".


Nunca Máis 

